
Formáli 

Rigerðin er lokaverkefni í markaðsfræði og alþjóðaviðskiptum við Viðskiptafræðideild 

Háskóla Íslands. Námið var mjög áhugavert og sérlega lærdómsríkt og myndi ég án 

nokkurs efa mæla með MS námi við HÍ. Í gegnum námið var unnið mikið með raunhæf 

verkefni í samstarfi við fyrirtæki hér á landi. Þetta kveikti áhuga minn á því að vinna 

raunhæft verkefni sem nýst gæti mér sjálfri í framhaldi af náminu og úr varð að gera 

stefnumiðaða markaðsáætlun fyrir Gallerí List.  

Manninum mínum vil ég þakka mikla þolinmæði, stuðning og hvatningu allt frá því að 

ég hóf nám haustið 2011. Án hans stuðnings hefði mér ekki gefist kostur á því að taka 

þetta skref og er ég honum mjög þakklát.  

Allri fjölskyldunni minni og þá sér í lagi foreldrum mínum, Pálma og Önnu Lóu, vil ég 

þakka ómetanlegan stuðning og hvatningu meðan á náminu stóð, hjálp við heimilishald 

og barnauppeldi á síðustu metrunum. Þarna sést enn og aftur hversu dýrmætt það er að 

eiga góða að en án þeirra hefði síðasti punkturinn ekki verið settur á þetta verkefni – 

takk mamma og pabbi.  

Þegar börnin mín eru orðin eldri mun ég þakka þeim fyrir og um leið biðjast 

velvirðingar á viðveruleysi mínu síðustu vikur skólagöngunnar. Vonandi muna þau ekki 

eftir því en jafnfram vonast ég til þess að þessi áfangi minn muni veita þeim hvatningu í 

framtíðinni.  

Leiðbeinandanum mínun, Dr. Þórhalli Erni Guðlaugssyni, vil ég einnig þakka fyrir 

ómetanlega hjálp, mikilvægar og ganglegar ábendingar og aðstoð. Ég vil þakka honum 

sérstaklega fyrir að hafa tekið að sér þetta verkefni seint í ferlinu og þar með gert mér 

kleift að ljúka þessum áfanga.  

 

Takk! 

Lovísa Anna Pálmadóttir 

Útdráttur 

Markmið stefnumiðaðra markaðsáætlana er m.a. að greina ný tækifæri á markaði og 

koma auga á hugsanlegar ógnanir. Telja fræðimenn að ferlið leiði til betri frammistöðu á 

markaði og auki samkeppnishæfni fyrirtækja. Aðaláhersla þeirra er að skipulagsheildin 

nái samkeppnisforsskoti á þeim markaði sem fyrirtækið starfar.  

Í upphafi rigerðarinnar er fræðilegt yfirlit þar sem greint er frá kenningum og 

fræðimönnum sem tengjast efni ritgerðarinnar. Farið er í stórum dráttum yfir þróun 

markaðsfræðinnar, greint er frá rannsóknum sem gerðar hafa verið og hafa haft áhrif á 

markaðsstarf innan fyrirtækja.  

Gallerí List er kynnt og í framhaldi farið yfir uppbyggingu markaðsáætlunar, 

framkvæmd hennar og markmið. Núverandi markaðslegar aðstæður eru greindar en til 

þess er notast við PAST og TASK greiningar auk þess sem gerð er greining á innra 

umhverfi fyrirtækisins. Greiningarkaflanum er síðan lokað með uppsettri SVÓT 

greiningu. Í framhaldi af greiningarkafla ritgerðarinnar er markaðsstefna Gallerí Listar 

sett fram og markhópur og staðfærsla fyrirtækisins skilgreind. Fjallað er um þær 

markaðsrannsóknir sem liggja fyrir og höfundur telur mikilvægt að gerðar verði til nánari 

greiningar. Í lok ritgerðarinnar er sett fram aðgerðaáætlun til eins árs ásamt áætluðum 

rekstrarreikningi. Í kjölfarið greinir höfundur frá eftirfylgni og varaáætlun. 

Helstu niðurstöður eru þær að mikill skortur er á upplýsingum um íslenskan 

listaverkamarkað og þeim þáttum sem honum tengjast og þurfa eigendur Gallerí Listar 

að kanna betur kauphegðun markhópsins, ímynd fyrirtækisins og markaðshlutdeild. 

Markaðsáætlunin er vissulega skref í rétta átt og vonast höfundur til að sett markmið 

náist að liðnu ári.  

1 Inngangur  

Oft hefur því verið haldið fram að íslensk myndlist hafi í raun ekki verið viðurkennd fyrr en 

um aldamótin 1900 þegar Þórarinn B. Þorláksson hélt sína fyrstu málverkasýningu í 

Reykjavík. Þetta er í raun mikill misskilningur þar sem íslensk myndlistarsaga er jafn gömul 

íslensku þjóðinni og eru miðaldahandrit bara einn hluti þeirrar listasögu (Listasafn 

Reykjavíkur, e.d.).   

Þeir íslensku listamenn sem lærðu og störfuðu erlendis hér á árum áður innleiddu þá 

strauma og þær stefnur sem þeir lærðu á meginlandinu. Þannig urðu okkar helstu listamenn 

meðal annars fyrir áhrifum expressjónisma og kúbisma. Myndlistin hefur verið í mjög örri 

þróun síðastliðin ár og þá sér í lagi fyrir tilstuðlan íslenskra listamanna sem náð hafa að hasla 

sér völl erlendis (Sögueyjan Ísland, e.d.). Mennta- og menningarmálaráðuneytið hefur sett á 

laggirnar kynningarmiðstöð þar sem markmiðið er að auka samstarf innlendra og erlendra 

listamanna í þeim tilgangi að auka hróður íslenskrar myndlistar erlendis. Mun ráðuneytið 

leggja miðstöðinni til rekstrarfé auk þess að veita fé til ýmissa styrkja 

(Menntamálaráðuneytið, e.d.). 

List er mikilvægur þáttur í íslensku samfélagi og stór hluti af íslenskri menningu. Rétt um 

700 myndlistamenn starfa á Íslandi og taka þeir virkan þátt í því að byggja upp þennan 

mikilvæga menningararf íslensku þjóðarinnar (Samband íslenskra myndlistamanna, e.d.). 

Tilgangur þessarar ritgerðar er að vinna markaðsáætlun fyrir Gallerí List, Skipholti 50a. Slík 

áætlun hefur ekki verið unnin fyrir fyrirtækið áður og binda eigendur vonir við það að 

verkefni þetta eigi eftir að hjápa fyrirtækinu m.a. að ná samkeppnisforskoti á markaði og 

auka hagnað.  

Til þess að öðlast betri og dýpri skilning á þeim þáttum sem koma að gerð 

markaðsáætlunarinnar mun höfundur byrja á því að fara yfir helstu þætti í þróun 

markaðsfræðinnar. Farið verður yfir þætti stefnumiðaðrar markaðsáætlunar, m.a. 

skilgreiningar, ferlið, færni og árangur. Því næst verður farið yfir uppbyggingu og áföngum 

hennar líst samkvæmt líkani. Að því loknu verður sett upp stefnumiðuð markaðsáætlun fyrir 

Gallerí List. Í áætluninni mun höfundur gera ítarlega greiningu á markaði þar sem notast 

verður m.a. við PEST greiningu á ytra umhverfi  

Við vinnu og greiningu á ritgerðinni verður að mestu stuðst við bók Malcom McDonald 

„Marketing Plans, How to Prepare Them, How to Use Them“ og bók Philip Kotler og Gary 

Armstrong „Principles of Marketing“. 

